
Мақсат – Орта ғасырдағы схоластикалық философияның соңғы кезеңдерін, сонымен қатар, 
Қайта өрлеу дәуіріндегі Платон мен Аристотель идеяларын талдау.

Жоспар
Париж және Оксфордтан тыс философия.
Қайта өрлеу дәуіріндегі платонизм.
Қайта өрлеу дәуіріндегі аристотелизм.

Түйін сөздер
Халықаралық университеттер желісі, мистикалық антиинтеллектуализм, ғалымның білім-

сіздігі, аверроисттер, томизм, Рафаэль станицалары.

Уиклифтің еңбек жолы Оксфордтың Еуропадан шеттетіле бастаған кезеңіне сәйкес келді. 
Оксфорд пен Парижде де танымал болған Скот пен Оккам ұзақ уақыт Еуропада тұрды. 
Уиклиф аз ғана уақыт шетелге шыққаны болмаса, қалған уақытта Англияда тұрды. Латын тілі 
академиялық айырбас құралы ретінде қолданылды. Ал күллі Еуропа елдерінде халық әдебиеті 
гүлдене бастады. Бірақ Чосер мен Ленгленд сияқты Уиклифтің дарынды жазушы замандастары 
латын тіліне қызығушылық танытпады. Англия мен Франция арасындағы жүз жылдық соғыс 
Оксфорд пен Париж арасына жік салды. Соғыстың тауқыметін тартқан қос университеттің 
жолы екіге бөлінді. Дегенмен, XIV ғасырдың соңында Еуропаның әртүрлі елдерінде жаңа 
университеттер гүлдене бастады. Прагадағы 1347 жылы Карлов университетінің іргесі қаланды. 
1402 жылы оның мектептеріндегі оккамшылдар мен уиклифшілердің арасындағы пікірталастар 
күллі Еуропаға қанат жайды. 1385 жылы Папа бұйрығының негізінде Хайдельберг университеті 
ашылды, ал оның бірінші ректоры бұрынғы Париж университетінің ректоры Ингендік Марсилий 
болды. 1399 жылы Падуя университетінің алғашқы ғимараттары соғылды. 1400 жылы Краковта 
Ягеллондық университет куәлігін алды. Шотландия мен Англия екі түрлі шіркеуге қараған шақта, 
1410 жылы Шотландияның ең көне университеті Сент-Эндрюстің негізі қаланды. Нидерланд, 
Бенилюкстің алғашқы университеті – Лёвен 1425 жылы ашылды.

Париж бен Оксфорд университеттерінің бұрынғы тығыз байланыстарының орнына жаңа 
халықаралық университеттер қалыптасты. Осы уақыт аралығында университеттен тыс ерекше 
философиялық ой дами бастады. Философияның екіге жіктелуі академиялық емес ортаға ұзақ 
уақыт ықпал етті. XIV ғасырдың алғашқы жылдары Парижде Дунс Скотпен қатар тағы бір 
данышпан неміс философы, доминикалық орденнің мүшесі – Майстер Экхарт та дәріс оқыды. 
Экхард Кельн университетінде уағызшы және ұстаз ретінде беделді болды. Егер Скотты XIV 
ғасырдағы философиялық ойдың аналитикалық дәстүрінің басты тұлғасы санасақ, Экхардты 
альтернативтік, мистикалық дәстүрдің негізін салушы әрі атасы деп атауға болады.

Жас Эразм мен Лютер де мистикалық антиинтеллектуализмнің ықпалында болды және 
осы орта ғасырдағы аристотелизмді сынаудың күшеюіне ықпал етті.

Кузалық Николай (1401–1464) он бесінші ғасырдың ең көрнекті интеллектуалдарының 
бірі болды. Ол Девентер қауымдастығының шәкірті еді. Содан кейін Гейдельберг пен Падуяда 
оқыды. 1448 жылы кардинал шенін алып, 1451–1452 жылдары Германияда шіркеулік легат 
болды. Николай шіркеу реформациясына адал және ол үшін барын салатын экуменист 
болған діндар және пірадар адам болатын. Өмір бойы пәтуалыққа ұмтылды: латын және грек 
шіркеулерінің, схоластикалық және мистикалық теологиялардың және христиандар мен пұтқа 
табынушылардың ойларын ұштастыруға тырысты. «Құдайға» қатысты еврейлер, гректер, 
латындықтар, түріктер және сарацындар қолданған атаулардың бірдей, Тетраграмматон 
бойынша үндес, Құдайдың өзі ашқан атаулар екенін айтты.

Оксфордтық калькуляторлар сияқты Николай да математикалық тақырыптарға арнап 
еңбек жазды. Бірақ оның ең әйгілі және ертеректе жазылған философиялық еңбегі «Ғалымның 
білімсіздігі туралы» (1440 жыл) деп аталды. Осы жерде Кузалық Николай өз философиясының 
ең басты принциптерінің бірін құрастырады: «...өз білімсіздігінің жоғарғы даналығын көрсетуден 
асқан күмәнсіз түсінік болмас...». Бұл еңбектің басты идеясы «Құдай – қарама-қайшылықтың 
шексіз синтезі» дегенге саяды. Құдай туралы қандай да бір сипаттама айтылса, оған тең 
дәрежеде қарама-қарсысын айтуымызға болады. Егер Құдай ең басты мән болса, онда ол дәл 
солай ең кіші мән де бола алады. Ол максималды да, минималды да. Өйткені одан ештеңе үлкен 

де бола алмайтын болса, одан ең кіші мөлшер де, ең кіші көлем де болуы мүмкін емес. Қарама-
қайшылықтардың бір Құдайдан табылуы біз үшін ол туралы қандай да бір нәрсені білудің қажет 
емес екенін көрсетеді. Бұл – шеңбер ішінде сызылған көпбұрышты рационалдылықпен түсіне 
алмайтынымыз сияқты, яғни бұл көпбұрышқа қанша қыр қоссақ та, оның шеңберге айналып 
кетпейтіні, бірақ оған жақындай түсетіні іспетті дүние.

Кузалық Николай – орта ғасыр мен Ренессанс дәуірінің аралығындағы өтпелі кезеңнің 
өкілі ретінде жиі айтылады. Оның «Ғалымның білімсіздігі туралы» туындысы, шынында да, 
Ренессанс дәуіріндегі басты бір оқиғамен, атап айтқанда, 1439 жылғы Флоренцияда өткен 
кеңеспен тұспа-тұс келді. Осман түріктерінің әскери күшінен сескенген Константинопольдің 
Византиядағы грек империясы батыстағы христиандарды көмекке шақырды. Венециялық 
Папа IV Евгений крес жорығын ұйымдастыру үшін діндарлық кеңес шақырды, ал император VIII 
Иоанн және константинопольдік патриарх латын және грек шіркеулерін біріктіру үшін Феррар 
мен Флоренциядағы кеңестерге қатысты.

Олардың Флоренцияға келуі Беноццо Гоццолидің Медичи-Риккарди Палаццосында орна-
ласқан «Бақсылардың ғибадаты» фрескасында басқа да негізгі қатысушылармен бірге 
бейнеленген. 1439 жылғы Шіркеулер арасындағы одақ туралы жарлығының күші де, оның 
алдында, 1270 жылы бекітілген жарлық секілді ұзаққа бармады. Бірақ бұл Флорентиялық 
Кеңестің философия тарихында ықпалы ұзаққа созылды. Флоренция ежелгі классикалық 
гуманизмнің қайта жаңғырған отаны болды. Алайда «гуманизм» адам нәсіліне қатысты емес, 
«гумандық жазуларға» берілгендік деген мағынада қолданылды. Оның ең алғашқы көріністері 
классикалық римдік авторлардың мәнеріне сүйсіну көріністері мен латындық схоластикаға 
жиіркенішпен қарау еді. Флоренцияның аға шенеунігі Леонардо Бруни 1430 жылдары 
Аристотельдің маңызды еңбектерін қайтадан әдеби латын тіліне тәржімалады. Осындай 
жаңа тәржімаларға деген ұмтылыс көптеген білімді адамдардың грек тілін үйренуге, сондай-
ақ Платон, Аристотель және басқа ертедегі ойшылдарды өз тілдерінде оқуға қызығушылығын 
тудырды.

Флоренциядағы кеңеске шығыстық ғалымдардың қатысуы осы қозғалыстың басталуына 
итермеледі. Кеңеске қатысушылар ішінде Георгий Гемист Плетон (1360–1452), оның шәкірті, 
жетекші ағаш шебері Бессарион (1403–1472) және Трапезундтық Георгий (1395–1484) болды. 
Осы үшеудің ішінде тек Плетон шіркеулік одаққа қарсы шығып, кеңестен кейін Грецияға 
оралды. Қалғандары Римде қалды; Джордж Папаның хатшысы, ал Бессарион кардинал болды. 
Кеңес кезінде Плетон Платон мен Аристотельді салыстырып, олардың жетістіктері туралы 
дәріс оқыды. Оның айтуынша, латын философтары Аристотельді асыра дәріптеген. Платонның 
артықшылықтары көп: ол тек алғашқы себепке ғана емес, жаратушы Құдайға және жанның 
мәңгі екеніне сенді. Аристотель «Идеялар» және ой туралы жаңылыс пікір айтты. Ол, сонымен 
қатар қателесіп қайрымдылықты құрал деп есептеді және бақытты түйсікпен теңестірді.

Плетонның айыптауларына гректер, латындықтар тарапы да жауап қайтарды. Акуинолық 
Томасты дәріптеуші және Флоренциядағы одақтың жақтаушысы Грегорий Схоларий соңынан 
өкініп, Константинопольге қайта оралып, кейіннен патриарх болды. 1445 жылы ол Платонды 
жақтаушыларға қарсы «Аристотельдің қарсылығы» атты еңбек жазды. Аристотель әлем 
мәңгі десе де, Құдай оны қозғаушы себеп деп есептеді; адамның жаны өлмейтінін және 
жойылмайтынын айтты. Платонмен салыстырғанда, оның еңбектері анағұрлым айқын 
және жүйелі болды. Схоларий, «мүмкін, Плетон әділ шығар, бірақ ол жалпы христиан емес, 
неоплатондық пұтқа табынушы болды» деп есептеді. Оның өлімінен кейін шығармалары 
жұртшылық алдында өртелді. Сол кезде Папа V Николай үшін Платон мен Аристотельдің және 
басқа грек авторларының еңбектерін аударушы Трапезундтық Георгий Аристотельді жанталаса 
жақтады. Оның 1458 жылы жазған «Платон мен Аристотельді салыстыру» еңбегінде Аристотель 
христиандық тұлға және Платон зұлым еретик түрінде сипатталған.

Георгийдің айтуынша, Аристотель жоқтан жаратылуға, Құдайлық көрегендікке және 
Үштікке сенген. Ал, Платон жанның жануарларға ауысуы, екі жыныстағы адамдардың бірге 
жалаңаш гимнастикамен айналысуы сияқты құбыжық доктриналар ұсынған. Грек шіркеуі-
нің Платонға еруі күпіршілік пен бөлінуге әкелді. Аристотельдің латын ізбасарлары филосо-
фияны ортодоксалды шіркеумен біріктірді. Тек мазмұн емес, мәнерді жақтаушы ғалымдар 
Аристотельмен салыстырғанда Платонды жоғары қойды, деп есептеді Георгий.



Кітап:
Дәріс:

Батыс философиясының жаңа тарихы, 2-том. Орта ғасыр философиясы
9. Қайта өрлеу дәуіріндегі платонизм мен аристотелизм

4

Бұл диспуттарға екі кардинал – Кузалық Николай және Виссарион қатысты. Кузалық 
Николайға Георгий Платонның «Парменид» еңбегін аударып, «On the Not Other» атты диалог 
жазу арқылы Аристотельдің логикасы мен Платонның метафизикасының шектеулі жақтарын 
көрсетіп, екеуінен де алынған Құдай туралы білімін пайдаланды. Виссарион грек және 
латын тілдерінде шыққан «Платонды шектегіштерге қарсы» атты еңбек жазды. Ол көптеген 
христиандық әулиелердің Платонның ізбасарлары екенін көрсетті. Әрине, Платон да, Аристотель 
де христиандық іліммен толық келіскен емес. Олардың арасындағы қайшылықтар көп 
емес. Платон мен Аристотельдің арасындағы ұқсастықтар Аристотель мен христиандықтың 
араларындағы сәйкестіктер сияқты. Платон да, Аристотель де адамдарды ақиқатқа әртүрлі 
жолдармен жеткізу үшін құдіреттің арнайы жіберген ұлы ойшылдары. Бессарион Платонның 
антропологиясы алғашқы адамның күнәсі үшін жұмақтан қуылғанға дейінгі өмірді бейнелейтінін 
айтады. Аристотель болса азғындалған адамзат жайында соғұрлым шынайы баяндамалайды.

1460 жылдарға таман Батыстағы католиктік ғалымдар Платонды зерттеуге болатындығын 
жалпылай мойындады. Константинопольдің 1453 жылы жеңілуі нәтижесінде кетуге мәжбүр 
болған босқындар гректің классикалық білімімен бірге ертедегі авторлардың құнды қол-
жазбаларын өздерімен бірге әкетті. Оларды Римде де, Флоренцияда да құшақ жая қарсы алды.

Козимо Медичи өзінің сарайындағы философ Марсилио Фичиноға Платонның барлық 
еңбектерін тәржімалауды тапсырды. Жұмыс 1469 жылдары Козимоның немересі «Ұлы» 
Лоренцо Медичилер әулетінің басшысы болған кезеңде аяқталды. Лоренцо да Папа V Николай 
мен оның ізбасарлары Ватикан кітапханасын жаңартқаны сияқты, өзінің жаңа Лауренциана 
кітапханасына грек қолжазбаларын жинады.

Марсилио Фичино Флоренциаға таяу Кареджиде өзінің маңына Платонның жолын 
қуушыларды жинап, оларды «Менің академиям» деп атаған. Ол Платонның шығармаларынан 
басқа, Прокл мен Плотиннің шығармаларын, «Герметикалық корпус» еңбегін, ертедегі алхи-
миктер мен астрологтар шығармаларының жинақтарын жинаған. Платонның негізгі төрт 
диалогі мен Плотиннің «Эннеадалар» атты еңбегіне түсіндірмелер жазған. Сонымен қатар 
бірнеше қысқаша трактат пен Theologia Platonica (1474) атты іргелі еңбегі де бар. Онда ол өзінің 
жан, оның шығуы және тағдыры туралы неоплатондық көзқарасын баяндаған. Оның мақсаты 
платондық схоластика дәстүріндегі элементтерді ескі дүниенің бастаулары туралы әдеби және 
тарихи бағалаулармен біріктіру болды.

Фичиноның жақтасы, платоншылардың ішіндегі ең атақтысы Мирандола графы Джованни 
Пико (1463–1494) болды. Бала күнінен грекпен қатар, иврит тілін де білген, cонымен қоса 
«Герметикалық корпуспен» қатар, еврейлердің мистикалық каббаласын да зерттеген. Ол 
гректердің, иудейлердің, мұсылмандардың және христиандардың ойларын ұлы эклектикалық 
платондық жинаққа айналдырмақ болды. Оларды өзінің «900 тезисінде» баяндап, 1487 жылы 
Римде жұртшылық алдында өткізілген диспутта талқылауға қызығушылық танытқан барлық 
ғалымды шақырды. Папа VIII Иннокентий диспутқа тыйым салып, тезистерді ерестік тұрғыдан 
талдауға арналған комитет құрды. Талқыланған сөйлемдердің ішінде «Исаның Құдайы 
сипатына көз жеткізу үшін магия мен каббаладан асқан ешбір ғылым саласы жоқ» деген 
сөйлем де болған еді.

Пиконың диспутта сөйлеуі үшін даярлаған сөзі тарихта «Адамның абыройы жөнінде» деген 
атпен сақталған. Пико Құдайдың үндеуін елестеп сипаттағанда жаңадан жаратқан адамына 
мынандай сөздермен тіл қатады: «О, Адам, біз саған нақты орын, жекеленген бейне, ерекше 
міндет бермейміз. Өйткені, сенің орның да, бейнең де, міндетің де өзіңнің қалауыңмен, өз 
еркіңмен және өз шешіміңе негізделген. Басқа тіршілік иелері шектеулі және оларға біздің 
заңдарымыз арқылы шектеу қойылған. Саған ешқандай да шек қойылмаған, мен сенің 
таңдауыңды өз қолыңа тапсырдым. Өз табиғатыңның шегін алдын ала өзіңнің еркіңе ғана 
лайықтадық. Мен сені дүниеде бардың барлығы назарыңда болсын деп әлемнің ортасына 
қойдым. Мен сені о дүниелік те емес, мына дүниелік те емес, ажалды да, ажалсыз да емес 
етіп жаратып, сондықтан таңдау мен еркіндікті еркін пайдаланып, бұл дүниені де, өзіңді де өзің 
жаратқандай, өзің қалаған форманың бәріне иелік ете аласың. Сенің аңдардың өмірі іспетті ең 
төменгі өмірде болуға да мүмкіндігің болады. Сен өзіңнің жаныңның қалауына сай билік құрып, 
Құдайға тән ең жоғарғы формаларға айналуыңа да болады».

Философ Пиконың ортодоксалды емес көзқарастарына және шіркеу билігімен пікірталас-
қа түскеніне қарамастан, оған тәнті болған Әулие Томас Мор, қатардағы адамдар үшін 
пірадарлықтың үлгісі ретінде оның өмірі туралы деректер жазды. Пико шынында да, піра-
дарлық ғұмыр кешті. Медичилер Флоренциядан қуылғаннан кейін Савонарола қаланы діни 
республикаға айналдырған соң, Пико оның ізбасарларының бірі болды, ол монах болады деген 
қауесет те шықты. Бірақ, бұл жоспарлары іске аспады, ойшыл 31 жасында дүние салды. Дүние 
саларының алдында платондық және аристотельдік метафизиканы бітістіру туралы еңбек 
жазып жатқан болатын.

1490 жылдары Падуяда аристотелизмнің қарқынды түрде қайта өрлеуі басталған еді. 
Ол екі түрлі жолмен, атап айтқанда, аверроистік және томастық жолмен жүзеге асты. 1486 
жылы доминикалық орден мектептерде оқылатын негізгі мәтін ретінде Ломбардтық Петрдің 
«Сентенциялар» еңбегінің орнына Әулие Томастың «Теология суммасы» еңбегін пайдалануы – 
томизмнің қайта өрлеуін туындатты. Дегенмен, Падуяда басынан-ақ аверроисттер фракциясы 
үстем тұрды. Николетто Верниа және оның шәкірті Агостино Нифо ибн Рушдтың шығармаларына 
түсіндірме жазып және аверроизм бағытын ұстанып, оның әрбір адамның мәңгілік және бір 
ғана зердесі бар деген көзқарасын қолдады. Алайда, 1491 жылы Падуяға томизмнің ең көрнекті 
өкілі, өзі дүниеге келген, латынша Гаэте деген атпен белгілі Каэтан қаласының епископы болған 
доминикалық орденнің мүшесі Томассо де Вио Каэтан келді.

Каэтан Аристотельдің бірнеше еңбегіне, солардың ішінде «Жан туралы» еңбегіне түсін-
дірмелер жазды. Алайда ол Әулие Томасқа түсіндірмелер беруімен, әсіресе, «Теология сум-
масы» еңбегінің барлық бөліміне түсіндірмелер жазуымен атағы шықты. Оларды оқып түсіну 
оңай болмаса да, томистер осы күнге дейін жоғары бағалайды. Ол 1495–1497 жылдары 
Падуяда томизм метафизикасының профессоры болды. Каэтанның Әулие Томасты ерекше 
құрметтегенімен, кей тұста онымен келіспейтін тұстары да баршылық. Ол «Аристотель 
жекелеген адамдардың ажалсыз екенін мойындамады және ондай ажалсыздық табиғи себеп-
терге байланысты анықталуы мүмкін емес екенін айтты» дегенге сенбеді.

Падуялық аристотелшілердің білімді әрі эридуциялы басшысы Пьетро Помпонаццидің да 
көзқарасы осындай болды. Ол «De Immortalitate Animae» еңбегінде Аристотельдің «Адамның 
жаны оның денесінің формасын береді» деген доктринасына сенсек, онда ол адам өлгеннен 
кейін қалпына келеді дегенге сену қиын екенін айтты. Помпонацци өзін христианмын деп, 
сенімнің белгісі есебінде өзінің мәңгі ажалсыз екенін қабылдауға әзір болды. Алайда ол өзі 
және оның падуандық қауымдастығы шіркеулік қақтығыстардың нысанына айналды.

1512 жылы жауынгер Папа II Юлий, соңғы кездері реформацияның қажет екеніне көпшілік 
ықылас танытқан соң, шіркеуге өзгерістер енгізу мақсатында Латеран сарайында кездесу 
өткізбек болды. Кеңес шақырылғаннан кейін Юлий қайтыс болып, оның орнына Х Лео келді. 
Лео реформациялауға айтарлықтай мән бермеді, ал кеңес «ломбардтардың иелері артық өсім 
алғаны үшін міндетті түрде күнәһар болып есептелмейді» деген бұйрық шығарғаннан басқа 
түк те тындырған жоқ. Шіркеудің кейбір шектен шыққан істері тоқтатылды, бірақ бұйрықтар, 
кейіннен Лютер келіп, мәселелерге қайта қозғау салғанға дейін, қағаз жүзінде қала берді. 
Сонымен қатар Папа Лео кеңес мүшелеріне, философияда көп қарастырылмайтын падуялық 
ажалсыздық туралы ілім сынды мәселелерді талқылауға кеңес берді.

Ғасырлар бойы жанның мәңгілігі христиандық ілім болып саналды және бұл діни ілім 
1311 жылы Венадағы кеңесте Аристотельдің гиломорфизмімен біріктірілді. Латеран кеңесі 
қабылдаған декларацияның маңызды тұсы – «Философиялық ақиқат пен жан мәңгілігін ақыл 
арқылы дәлелдеуге болады деген тұжырымдамалар өзара байланысты» деген тұжырымы 
еді. Шіркеу басында діни ақиқатқа ғана емес, діни эпистемологияға да құқықты орнатты. 
Бұл жарлық та реформация туралы үкім сияқты ешқандай нәтиже берген жоқ. Екі жыл 
өткеннен кейін Помпонацци жан туралы трактатын жариялады. Ол сенім өнері мен Әулие 
Престолға бағыну арқылы мадақталды. Алайда еңбегінің көптеген маңызды бөлігі адамның 
ажалсыздығына қарсы дәлелдерге арналған.

Латеран кеңесі өтіп жатқан кезде Рафаэль әуелі Папа Юлий үшін, сосын Папа Лео үшін 
Ватиканда Станца де ла Сеньятурамен жұмыс жасады. Оның қабырғаларындағы көркем-
суреттер бір тақырыпқа – рухани ақталу аясындағы адамның әрекетіне арналған. Қабырғаларды 
безендірген фрескалар осындай әрекеттің төрт негізін бейнелейді: философияны («Афина 

мектебі» жұмысы), теологияны («Диспут», немесе «Қасиетті Тазару жайлы дау»), әділ сотты 
(«Даналық, сабырлылық және күш-қуат» суреті) және поэзияны («Парнас»).

Мұның барлығы – Латеран әкейлері жариялағандай, бір де бір адам ажырата алмайтын екі 
ақиқатты біріктіретін кемеңгердің жауһары.

Осылайша, біз Энтони Кеннидің «Орта ғасыр философиясы» кітабының екінші тарауының 
соңғы параграфтарын қарастырып болдық. Келесі дәрісіміз логика сұрақтарына арналады. 

Тақырыпты бекітуге арналған сұрақтар

1. Оксфорд және Париж университеттерінің жолы неге екіге айырылды?
2. Еуропаның жетекші екі университетінің үстемдігі немен алмастырылды?
3. Мейстер Экхардт философияда қай бағыттың негізін салушы?
4. Кузалық Николай философиясының негізгі идеялары қандай?
5. 1439 жылғы Флоренция кеңесінің ерекшелігі неде?
6. Пико дела Мирандоланың «Адамның абыройы жөнінде» еңбегінің негізгі идеясы?
7. Рафаэльдің Станцалары нені сипаттайды?

